
Contigo Navarra-Zurekin Nafarroa talde parlamentarioko eledun Carlos Guzmán Pérezek, Legebiltzarreko Erregelamenduan ezarritakoaren babesean, honako mozio hau aurkezten du, Bizikidetasunaren eta Nazioarteko Elkartasunaren Batzordean eztabaidatzeko. 
Zioen azalpena 
Kubako Errepublika nazioarteko jazarpena eta blokeoa pairatzen ari da, azken hamarkadetan –zehazki, 1959ko Iraultzaren garaipenetik–, Estatu Batuen aitzindaritzapean, kubatarrak itotzeko eta hango gobernua erorarazteko xedez. Zailtasunak zailtasun, Kubako herriak ia 60 urtez aurre egin ahal izan die merkataritza-enbargoari eta jazarpen politiko eta mediatikoari, baina azken urteotan, bereziki pandemiaren ostean, gero eta zailagoa da kubatarrek bizi duten egoera. Hain da zaila non, bere historian lehen aldiz, Kubako gobernuak laguntza eskatu baitio Elikagaien Mundu Programari. 
Krisi ekonomikoa eta hornigaien krisia gero eta larriagoak dira. Kubak, Latinoamerikan haur-gosearekin amaitzea lortu duen herrialde bakarra izateagatik balioetsia, gero eta zailtasun gehiago dauka zenbait elikagai lortzeko; batez ere, esne-hautsa. Estatu Batuek ezarritako blokeo kriminalak ez du etenik, NBEaren Batzar Nagusiak blokeoa amaitzeko aldiro eskatu arren. Azkenekoz, iragan azaroan. Erakunde horrek hogeita hamargarren aldiz bozkatu zuen, ia aho batez, enbargoa amaitzearen alde (185 boto alde, 2 aurka eta 2 abstentzio), "gerra ekonomikoko berariazko ekintza bat, xede duena herrialde horrek diru-sarrera finantzarioak lor ditzan ekiditea, gobernuak herritarren beharrizanei erantzuteko gaitasuna zapuztea, ekonomiak erreka jotzea eta gobernatzea ezinezkoa izatea". Izan ere, hori baita blokeoaren egiazko helburua, uhartean kaosa eta desgobernua eragitea eta estatubatuarren interesekiko gobernu morroi bat ezarri ahal izatea, 1959a baino lehen zegoenaren modukoa.  
Une honetan, garrantzitsua da gainontzeko herrialdeek Karibeko herri txiki horrek azken hamarkadetan munduari erakutsitako elkartasuna itzultzea Kubari. Izan ere, Kuba beti izan da nazio guztiekiko herrialde solidarioa, herrialde "txiroetatik" hasi (Angola, Bolivia, Mendebaldeko Sahara edo Palestina) eta "Lehen Munduko" nazioetan buka; esaterako, Italiak, COVID-19aren pandemian zehar dozenaka mediku kubatarren laguntza jaso zuen. 
Mendebaldeko gainontzeko gobernuek ez baitute ezer egiten (gehienek blokeoaren aurkako botoa ematen duten arren gero ez dute neurri errealik hartzen blokeoa amai dadin), munduan giza eskubideak aldezten ditugun pertsona guztion ardura da kubatarrei bermatzea Estatu Batuek ukatzen dizkieten elikagaiak, sendagaiak eta oinarrizko bestelako produktuak eskuratu ahal izanen dituztela. Zeren eta ez baitago ezer erdeinagarriagorik nazio bati gosearen eta gaixotasunaren zigorra ezartzea baino, norberaren nazioaren onura politikoaren mesedetan ezarri ere. 
Erabaki-proposamena:
l. Nafarroako Parlamentuak Nafarroako Gobernua premiatzen du programa bat taxutu dezan Kubako Gobernuak bere herritarren oinarrizko beharrizanak asetzeko eskatzen duen laguntza humanitarioa lehenbailehen bidaltzeko.  
2. Nafarroako Parlamentuak Nafarroako Gobernua premiatzen du Nafarroako eta Kubako herrien arteko harremanak sendotu ditzan, bien arteko harreman ekonomiko eta komertzialak eta ikerketa zientifikoaren arloko harremanak bultzatu ditzan eta, oro har, Kubarekiko lankidetza-politika manten dezan esparru guztietan eta bertako eragile guztiekin. 
3. Nafarroako Parlamentuak Espainiako Gobernua premiatzen du Kubarekiko lankidetza ekonomikorako programa bat taxutu dezan eta giza laguntza urgentea bidal diezaion, herritarrek oinarrizko produktu eta elikagaiak lortu ahal izatea bermatzeko. 
4. Nafarroako Parlamentuak Espainiako Gobernua premiatzen du Kubaren aurkako enbargoaren aurka azaltzen jarrai dezan Nazio Batuen Batzar Nagusia, enbargoa amaitzeko lanean jarrai dezan beste nazio batzuekin batera, eta Estatu Batuei exiji diezaien Kuba Terrorismoa Sustatzen duten Estatuen Zerrendatik ateratzeko. 

